Jude Nunda Reta
Gefusira, Amo Eviri.

Jude reta evia gefuse, tofo mandi nunda kiki jo saeri. Avata Matthew Kakara
(13:55) a Mark Kakara (6:3) tegedo, evetu genembo digari koteraera, Jude mo, nu
Iesu noi Mary da fumbariri. Ava sedo, nu Bajari Iesu da namendiri.

Peter nunda reta amboda gefusira ainda jokada, nu ijuga sembae aindae
ghoghora sisira. Jude nu geka daba ava kotise, reta emo gefusira. Avose, nu sifo
daba aminda, nunda reta emo gefusira tano. Amo, nu ghaeko 66-67 A.D. joka
aminda gefusira.

1Arie, nanda nano namendi!

Na Jude ri. Iesu Keriso da saramana kato eni namori. A kotugo, James®
amo, nu nangae tini dabakori. Na nemokena eregefena. Yari budo givu!

God ne aghi etiri nunda natofo edo ireva. God Afa ne dubo buraira, a
Iesu Keriso ne tavo eraira. Na ne ategi bekd ava erena. Yari budo givu!

2 Joka ari, dubo jama, a dubo bari ya nenda dubo jokdda vose bedo edo
fumbu fetare!

3-16 Namonde, [juga Sembae Ava Erd Tumondeore
Dae Sise, Namonde Totofo Kaifa Arera.

3Nanda dubo bari nano namendi, ne namonde dabade jebuga seka
budo irera! Ainda geka evia, na nemokena retada gembari dae uju beka
ava erena. Avata oroko, ainda geka jo sae arena. Na geka eni kotise, ava
sari dae erena. Amo, ne fakina edo namondeda tumondari aindae, isoro
aovo dae sise, nemokena eregefena. Tumondari resena emo, God mutiri
nunda natofo ruruseri. Futusira amo, inononda futusira. Nu jo tumondari
dombu eni amboda sekago mutae arira. 4Ne isoro aovo dae resena,
ainda beka mo eviri. Evetu genembo mendeni God kotae eraera aimi,
ufena teredo God da natofo ainda jokada irera. God namonde nange

21:1 Tuturo 1 jokdda, James dae resira amo, Iesu da natofo Jerusalem aminda iriara ainda
giti jighari nune edo irei. Kotugo, Jude reta eregefira emo, nengae James ghae mo, Iesu da
jamena bekari.

sonemberaira ainda geka ava, nene jighi birurughe sembae sise irera.
Totofo nenda fisi da uju, a kusia bagia ari dae sedo, ne amingeraera.
Aminguse, namondeda Giti Jighari a Bajari dabako, Iesu Keriso ava
ighagha use irera. God da Geka jokéda, anakora nendae sedo gembero
irira amo, eviri: evetu genembo amingeraera aindae, God mino eko ava
simbugetiri irira.

5God nu evetu genembo mendenikena mino eko muturaira, ava kotovo
dae sise, kiki evia sekago sirurono ningareva. Ne kiki emo ningi tefo
usevuy; avata kotugo, sekago kotovo dae sise sari dae erena. Namane Jusi
embo da abuamane ava isambu, Bajari unumbe bu reighi Egypt ghedo
fusira. Avata amboda, namanenda abuamane mendeni nunda Geka jo
ningi tumondae usera aindae, ne detiri sirivo useri.

60 aneya mendeni da kiki ava kote givu! Aneya amo, ne gogore
edo, nenda saramana God futusira ava dariguseri. Aminguse, nenda
irari vasa dotutuseri. Dotero gido, God ne sandi seiniimi bundetiri
irera. Amingedo iroro, amboda Sifo Teria foa buvari, nenda mino eko
ava barera.

7Geka eni mo eviri. Sodom a Gomora embo a nenda kokomana
mendeni, reighi utuako iriara, nenda kiki ava saono kotovo dae
resena! Kau, aneya setena aimi usera aminga ava, Sodom a Gomora
embo nene kusia bagia edo ghuseri, a ari ekoko bekd mendeni
edo ghusera aindae meka gaetera avata, ne meka itako jo gae edo
ghuseri. Ne amingero gido, God eredo, namondeda ijugaboro mutari
dae sise, avaraka fugetiri vose fira aimi, natofo a nenda reighi
isambu gambu avisira. Avaraka aimi evovodae avirurari, ne mema
itatamuse irarera.

8Kotugo, evetu genembo ufena namondeda jokada teredo, ijuga
sembae ijugeraera setena, ne kau daba aminga ava eraera. Ne sono
ruruse a diti mokoi gosuse, tuturo edo kotari sembae kotise ira
gheraera. Nenda kotari sembae aimi eari, ari ekoko urureoro, nenda
tamo fisi ava bebeta use ird gheraira. Ne gogore edo, God da sari
ava ne jo ningae eraera, a aneya durode aindae aji sise ird gheraera.
9 Aneyamane da giti jighari javo Michael, nu Moses da tamo bari
dae sedo, Satan ghae dabade beisiga usera amo, nu jo numod ijujuse
dombuda geka eko eni jo sae usira. Nu takd eminge sisira, “Bajari ni
buregare!” aminge sisira. (Ne eregoseva: aneyamane nenda fakina
a duro teriari. Jjuga kakato sembae setena amo, jo nemongo iraeri.
Avata ne gogore use, aneyadae aji sise ird gheraera. Amo sembae
bekari.) 10Ne roera mendeni, totofo jo kasama ae eraera, aindae aji
sise dere jiraera. A ne kau sino fuka aminga ava use, dubo jo kotise
ae eraera. Ne nenda fisi da uju avanembo urureoro, ari daba aimi
bebeta eari sirivo eraera.

11 Arie, dara! Ne takd amboda nenda mino tambarera amo, jo
kitako iraeri. Eko beka ava tambarera. Kau Cain® irari sembae
da emboro gategedo aminda isira, aminga ava use, nenda uju ava
eraera. O Balaam saone! Kau Balaam moni dighighi use bari dae
sedo, God da Geka kotae usira aminga ava, nene dara eraera. A
kotugo, kau Korah gogore use, tofo nunda javo jighari erari, nu giti
jighari ari dae kotisira aminga ava, nene gogore eraera. Avata kau
God setiri Korah ambududurusira aminga ava, nemokena sirorarira.
12Ne nemonde dabade Bajari kotise, bayau mindari dae sedo
totorugeraeva amo, ijuga kakato sembae ne kirumo rise bayau da
oduso use, meka jo ae eraera, a jiro birurugheari ari sembae eraera.
Ijuga kakato resena emo, ne totofo kotise, nenda uju avanembo
eraera. Ne kau yavatakena foroga darido diseraira, ainda kaugori.
O ne kau ika eni, vuji jo jighae ireira, avi gharasa etiri, besisighae
dabade durege rurusera, ainda kaugori. Namonde ijuga kakato
sembae ainda ijugakena, jebuga o sonemba eni jo bae arera. 13Ne
kau eva eko fumbasa babai jo tukughae, sumburaira ainda kaugori.
Jo mave eniimi buregari da kaugo iraeri. A kotugo, kau eva bejise
foro eraira aminga ava, nenda ari ekoko beje foa gheraira. Nenda
ari ekoko eraera, ne aindae meka gaeteri. O eni mo sarena! Kau
isidgo utuda donembe sumbu ya dadabeari jo gae eraera aminga
ava, ne sifo tufako duroghae irise ya dadabarera. Nendae sedo, God
vasa tumba eko beka jinjanghari ainda jokadda simbugetiri irira. Ne
aminda ya teredo, evovodae irarera.

14Namondeda abua Adam ainda imendi agira da imendi agira beka
ainda mandi Enoch ri. Nu anakora eredo, Bajari amboda rea ijuga kakato
sembae aikena ari kotisira ava, nune osa sisira. Bajari sonembiri, Enoch
nu eminge sisira, “Givu! Amboda Bajari nunda aneya kakara digari
ambari ainde dabade furarera. 15Nu evetu genembo ijujari dae sedo
furarira. Foa, evetu genembo nu kotae edo ari ekoko eraera ava, ijujarira.
A kotugo, evetu genembo nundae aji sise geka ekoko seraera &dbarago,
ijujarira,” Enoch nu aminge sisira.

16 Jjuga kakato sembae resena emo, ne evovodae dumo bauso use, evetu
genembo mendeni da ari ekoko ava ijujuse ird gheraera. Ne sifo ghousa
nenda uju ekoko ainda amboda amboda use ird gheraera. Ne totofo sakai

©1:11 Genembo javo Cain resira emo, nu Adam da mandi begori. Nunda mandako nune
detiri ambududurusira. A Balaam resira emo, nu feroveta eni, reighi Petor, uvu teria javo
Yufretis, aminda irei. Nu Moab embo da kini javo Balak da moni bari dae sise, Israel embo
simbora ari dae isira avata, God nu buregusira. A genembo javo Korah, nu Levi ondiri.
Avata nu nange Moses nengae Aaron ghae da vasa budo, Israel embo da giti jighaetira, ava
kotise, Moses Aaron ghaekena aji sise dubo eko etiri gido, God setiri enda beka angetiri,
Korah nunda natofode dabade aminda vose sirivo useri.

seraera. A evetu genembo mendeni nemo sonembuse, nenda uju ava aoro
dae sise, ijuga kakato aimi sakai tefo tefo sise ird gheraera.

17-23 Namonde Fakina Edo Fetarera.

17 Avata nanda dubo bari nano namendi, ijuga kakato sembae setena
aindae, era buneove! Aghi kakato namondeda Bajari Iesu Keriso
gategusira aimi, rea nemokena anakora sisera ava kotovo dae sise
resena. 18God nemokena geka afigetiri ne eminge siseri, “Sifo amboda
foa buvarira amo, evetu genembo mendeni eredo, God kotae use, nenda
uju ava use, dere jiriroro ne mema itatamareva,” Bajari da aghi kakato
nemokena aminge siseri. 19A kotugo, beka siroretiri eregosera amo, evetu
genembo resena eimi, ne oroko God da natofo jokada teredo irera. Ne
God da Asisi jo bae irise, fisi da uju ava use irera. Aminguse nene God da
natofo ava jighi sarigetero, nunda nunda irera.

20 Avata nanda kokomana, ne emingaovo dae sise resena. Nenda
tumondari kakara aimi, totofo fakina use fete gogoghombuse irareva!
Aminguse, Asisi Kakara da fakina aimi banunguse irivu! 21 Totofo kaifa
use, God da dubo bari jokada irivu! Namondeda Bajari Iesu Keriso
joka edo, jebuga evovodae irari mutari barera da sifo ava kaifa use,
amingaovo dae resena.

22 Evetu genembo mave manamana use erebunera amo, edo gido
joka use sonembareva! 23Kau roera eni avarakada dudo avirureari sire
bu ajagha fitiraeva aminga ava, evetu genembo amo Satan da ungoda
ghe saghimbe baovo, ne ari ekoko da mino darigaore! Evetu genembo
mendeni ari ekoko bek4 eraera ava, nene sonembari dae sareva amo,
totofo nenda irari se ningido ya sonembareva. Erama totofo bebeta
eove dae sise, nenda ari ovia imboe beké ava use, ne ojughae dabade ya
sonembareva.

24-25 Jude Nu Banunguse, Tano Usira.

24-25 Avori, God Afa, nu namondeda God dabako tainakori. God eni
tefori. Nu namondeda Sonemba Katori. Nune, erama ne gofeove dae sise,
nunda fakinaimi, ne kaifa e gogoghombarira. A kotugo, nenda ari ekoko
seghe fugari ne eveva a kakarago aovo, unumbe bu ya nunda dombuda
fitari, riria beka ava use, nunda usasa jokada fetirareva. Nu amingarira
amo, inono beka arira. Aindae sedo, namonde God Sonemba Katodae
sakai saore! Nu namonde sonembari dae sedo, Iesu Keriso namondeda
Bajari ava mutiri fira sonembusira. Ava kotise, namonde nundae sakai
sise eminge saore: numokena usasa, duro, fakina, a javo binonde ireira a
irira amo, evovodae irare! Ai, bekari!+

Avori, nanda geka tano eviri.
Na Jude.

